
MARÍA BERNALDO DE QUIRÓS, LA PRIMER MUYER ESPAÑOLA EN 
PILOTAR UN AVIÓN 

 

 

María Bernaldo de Quirós (1898-1983) ye la primer muyer española en llegar a 
convertise en pilotu d’avión. Anque nacida en Madrid, los sos oríxenes son asturianos, 
como amuesa l’apellíu que lleva.   
Trátase d’una muyer mui avanzada pal so tiempu, non solo pola so actividá como 
aviadora. Decidió, en 1933, divorciase del segundu maríu (yá quedara viuda del 
primeru, del que yera prima carnal) 
aprovechando la Llei del Divorciu 
que l’añu anterior aprobara’l 
Gobiernu de la II República.   
La so actividá como aviadora 
entamó nel añu 1928, cuando tuvo 
llugar el so “vuelu de suelta”. Darréu 
d’ello, participa en munches 
exhibiciones per toa España, con 
gran éxitu de públicu (llegando a 
ocupar portaes na prensa) y un 
importante númberu de solicitúes pa 
volar con ella. De toles maneres, 
toes estes solicitúes vinieron de la mano de muyeres, nun habiendo ningún home que 
quixera montar n’avión con ella. Nun foi esti l’únicu episodiu de machismu al que tuvo 
qu’enfrentase, yá que’l Real Aero Club negóse a aceptala como socia pola so 
condición de muyer.   
L’españíu de la Guerra Civil supunxo’l final de la so carrera como aviadora. Nun 
conocemos demasiaos datos de la so vida posterior, anque sí sabemos que consiguió 
sacar alantre les fiestes de la Virxe de la Salú de Llanes en 1973. Morrió en 1983. Una 
cai de Ciudad Rodrigo (Salamanca) lleva’l nome d’esta muyer pa recordar la 
importancia de la so figura.  
 


